SALAMU KUTOKA KWA MWENYEKITI WA BODI YA

WAKURUGENZI YA MAMLAKA YA AFYA YA MIMEA NA VIUATILIFU

TANZANIA, KWENYE MKUTANO WA WADAU WA AFYA YA MIMEA NA VIUATILIFU, ARUSHA, TAREHE 21 JUNI, 2024, 

PROF. ANDREW EPHRAIM TEMU

Ndugu Mgeni Rasmi, Mhe. Hussein Bashe (MB), Waziri wa Kilimo;

Ndugu Gerald Mweli; Katibu Mkuu wa Wizara ya Kilimo, 

Mheshimiwa Paulo C. Makonda Mkuu wa Mkoa wa Arusha,

Mheshimiwa Emmanuela Kaganda; Mkuu wa Wilaya ya Arumeru, 

Prof. Joseph Ndunguru, Mkurugenzi Mkuu wa TPHPA,

Mwakilishi Shirika la Kilimo na Chakula la Umoja wa Mataifa (FAO);

Mwakilishi kutoka Jumuia ya Ulaya (EU);

Mheshimiwa Mariam M. Ditopile, Makamu Mwenyekiti wa Kamati ya Bunge ya Kilimo, Mifugo na Viwanda,

Kamati ya Ulinzi na Usalama Mkoa wa Arusha

Wajumbe wa Menejimenti ya TPHPA,

Ndugu Wadau wa Afya ya Mimea na Viuatilifu,

Ndugu Wanahabari,

Waheshimiwa wageni waalikwa, 

Mabibi na Mabwana, Habari za asubuhi.

Ndugu Mgeni Rasmi, namshukuru Mwenyezi Mungu kwa kutuwezesha kukutana Arusha leo kwenye mkutano huu muhimu wa Wadau wa Afya ya Mimea na Viuatilifu Tanzania. Nawakaribisha nyote hapa TPHPA makao makuu. Mkutano huu ni mwanzo mpya kwa Mamlaka, ukitoa fursa kwa wataalamu na watumishi kubadilishana uzoefu ili kuongeza ufanisi wa sekta ya afya ya mimea.

Ndugu Mgeni Rasmi, Bodi ya Wakurugenzi ya TPHPA inatambua juhudi za Serikali ya Awamu ya Sita na Wizara ya Kilimo. Nguvu kubwa imeelekezwa kwenye sekta ya kilimo na ukuaji wa bajeti ya Wizara peke yake tu ni dhahiri ya juhudi hizo. Ni wazi kwamba mwelekeo kutimiza malengo ya Azimio la Malabo la 2014 juu ya kuongeza bajeti ya sekta na kukuza kilimo ili kuboresha maisha ya watu wengi. 
Tunashuhudia msukumo mkubwa kwenye uwezeshaji wa vijana katika kilimo, kwenye kuhimiza matumizi ya teknolojia, uwekezaji kwenye umwagiliaji, na mazingira mazuri ya uwekezaji wa sekta binafsi katika mnyororo wa thamani wa bidhaa za kilimo. Yote haya ni mambo yanayotia moyo sana katika juhudi ya kumkomboa mkulima kutoka kilimo cha kujikimu kwenda kilimo biashara.

Tumeshuhudia pia msisitizo katika usimamizi wa kilimo kwenye ngazi za Wilaya, Halmashauri, na Mikoa, pamoja na ushiriki wa Mashirika yasiyo ya Kiserikali na wadau wa maendeleo ya kimataifa kama EU, USAID, na FAO, unapelekea ongezeko la rasilimali za sekta, heshima kwa wakulima, na kuongezeka kwa tija na uzalishaji. Mifumo mipya ya kufikia masoko kama commodity exchange (TMX), stakabadhi ghalani, na minada tofauti imeinua maendeleo ya kilimo na kuleta tija zaidi.

Mgeni Rasmi, Bodi ya Wakurugenzi ya TPHPA inauangalia ukuaji huu wa uwekezaji, ukuaji halisi wa uzalishaji katika sekta ya kilimo na wa biashara ya mazao ya kilimo nje ya nchi kwa makini sana. Sambamba na faida zake, ukuaji huu unaashiria changamoto mpya na hata kubwa zaidi katika tasnia ya Afya ya Mimea na Viuatilifu. 
Ongezeko la ekari zinazolimwa, matumizi makubwa zaidi ya mbolea za kisasa, mahitaji na matumizi makubwa zaidi ya viuatilifu (sumu za kuangamiza wadudu na kutibu magonjwa), kukua kwa biashara ya nje na hivyo muingiliano mkubwa zaidi wa watu na bidhaa kwenye mipaka yetu, vyote vitapelekea changamoto kubwa zaidi na za aina tofauti katika kusimamia Afya ya Mimea na Viuatilifu nchini. Milipuko ya visumbufu kama vile Viwavi jeshi, ndege waharibifu wa mazao ya nafaka kama kwelea kwelea, nzige na kadhalika, watashamiri zaidi kadri tunavyoongeza na kufungua mashamba mapya na makubwa zaidi. 

Mgeni Rasmi, Niruhusu nichukue nafasi hii kuainisha changamoto ambazo Bodi ya Wakurugenzi ya TPHPA inazifuatilia kwa karibu na kuzipangia mikakati ya kukabiliana nazo. Nazitamka changamoto hizi mbele ya wadau ili kuwakaribisha tushirikiane katika kuzikabili. Ni kwa ushirikiano wa TPHPA na wadau wote walioko hapa, na wengine watakaotusikia kupitia vyombo vya Habari, ambao utakaofanikisha dhamira yetu ya kuzishinda changamoto hizi. Changamoto zenyewe ni:
Kuibuka kwa wadudu waharibifu na magonjwa mapya ya mimea na mazao (Emerging Pests and Diseases): 

Hii ni hali ambapo wadudu na magonjwa mapya yanajitokeza na kuwa na athari kubwa kwa Afya ya Mimea.
2. Kuongezeka kwa Viumbe Vamizi (Invasive Species): 

Hizi ni Viumbe ambavyo vinaingilia mfumo wa ikolojia asili na kushindana na viumbe vingine na kushusha tija.

3. Usugu wa Visumbufu dhidi ya viuatilifu (Pesticide Resistance): 

Hii ni hali ambapo visumbufu vinajenga usugu dhidi ya viuatilifu vinavyotumiwa na wakulima. 

4. Kupotea kwa Vinasaba tofauti tofauti (Loss of Genetic Diversity): 

Hii ni hali ambapo kuna kupotea au kupungua kwa utofauti wa Vinasaba katika mimea ya kilimo na spishi za asili. Hii husababisha kupungua kwa uwezo wa mimea kukabiliana na visumbufu.

5. Kukosekana kwa mbadala wa viuatilifu vilivyopigwa  marufuku.

Bodi ya Wakurugenzi ya TPHPA inatambua kwamba kumekuwapo na baadhi ya viuatilifu ambavyo baada ya muda mrefu wa matumizi yake, visumbufu vimejenga usugu dhidi yao. Mamlaka inaendelea kudhibiti matumizi sahihi na salama ya viuatilifu hivi wakati Wadau wa tasnia ya viuatilifu wakiendelea kutafuta viuatilifu mbadala. 

Mheshimiwa Mgeni Rasmi, Nimalizie kwa kueleza kwa ufupi mwelekeo wa Bodi ya Wakurugenzi ya TPHPA katika kukabiliana na changamoto hizi. Kwa mamlaka ambayo Bodi imepewa na Sheria ya Afya ya Mimea Namba 4 ya Mwaka 2020, na Kanuni na Miongozo ya mwaka 2023, Bodi itaendelea na majukumu yake yaliyoainishwa humo na kuweka msisitizo wa ziada kwenye mambo yafuatayo:
1. Kuhakikisha TPHPA inatekeleza Majukumu yake Kama NPPO: 

Bodi itaendelea kukuza uelewa kuhusu umuhimu wa Afya ya Mimea kwa kuzingatia Itifaki ya Kimataifa ya Ulinzi wa Mimea (IPPC).

2. Uimarishaji wa Uwezo wa Mamlaka:

Bodi itaendelea kuweka kipaumbele katika kuimarisha rasilimali watu na vitendea kazi ili kutekeleza vema majukumu yetu ya kugundua na kuzuia visumbufu vya mimea.

3. Kushabihisha Utafiti na Ubunifu: 

Bodi itatoa msaada unaohitajika kwa Menejimenti ya TPHPA katika kuhakikisha inashirikiana na taasisi za utafiti hususan TARI, TOSCI, TACRI na ASA, na nyingine, katika utafiti na ubunifu wa mbinu za usimamizi bora zaidi wa Afya ya Mimea na Viuatilifu. Bodi itaendelea kuitaka menejimenti kushirikiana na National Plant Protection Organizations (NPPOs) za nchi nyingine na Wadau wa Maendeleo tulio na malengo yanayofanana. 

Kwa kipekee naomba nichukue fursa hii kutambua mashirika na vyombo vifuatavyo kwa ushirikiano na miongozo thabiti pale ambapo ni jukumu lao:

i. Shirika la Umoja wa Mataifa la Chakula na Kilimo (FAO): 

Linaloongoza juhudi za kimataifa za kukabiliana na njaa ikiwa ni pamoja na Afya ya Mimea na usimamizi wa matumizi ya Viuatilifu.

ii. Umoja wa Nchi za Ulaya (EU). 

Ambao ni wafadhili mahiri wa miradi ya kuboresha Afya ya Mimea.

iii. Shirika la Afya Duniani (WHO): 

Linalotoa miongozo ya kimataifa juu ya masuala ya Afya ya binadamu, ikiwa ni pamoja na tathmini ya mabaki ya viuatilifu katika chakula na athari zake.

iv. Shirika la Ulinzi wa Mazingira (EPA): 

Hili Iinasimamia sumu za kuua wadudu na kuweka viwango vya matumizi vilivyo salama kwa ajili ya kulinda afya ya binadamu na mazingira.

v. Mkataba wa Kimataifa wa Ulinzi wa Mimea (IPPC): 

Shirika la kimataifa linalolenga kulinda rasilimali za mimea kutokana na Visumbufu na kuwezesha biashara salama ya kimataifa.

vi. CropLife International: 

Shirikisho la kimataifa linalowakilisha sekta ya sayansi ya mimea, ikiwa ni pamoja na wazalishaji wa viuatilifu, ambayo inahamasisha matumizi endelevu ya Viuatilifu.

5. Kusimamia ufuatiliaji na kutoa taarifa za Afya ya Mimea

Bodi itaweka kipaumbele katika kusimika mifumo ya kidijitali ya ukusanyaji wa takwimu, uchambuzi wake ikiwemo uchambuzi wa takwimu kubwa (Big Data Analysis) ili kufanikisha kwa urahisi zaidi ugunduzi wa mapema na kutoa majibu ya haraka kwa vihatarishi vinavyojitokeza.

6. Kusimamia Mbinu Himilivu katika Tasnia ya Afya ya Mimea 
Bodi itaongeza nguvu kuhamasisha mbinu endelevu ambazo zinapunguza matumizi ya sumu na kikemikali, hasa zile zenye athari kubwa katika Mazingira (highly hazardous pesticides). Mbinu hizi zinajumuisha uhifadhi wa bioanuwai na kuongeza uimara wa mifumo husishi ya udhibiti wa Visumbufu (Integrated Pest Management Systems) pamoja na matumizi ya Viuatilifu vya Kibaiolojia (Biological Pest Control).

7. Kuhimiza Matumizi ya Akili Mnemba: 

Bodi itasisitiza elimu, ufahamu na matumizi ya akili mnemba kwa mapana yake katika kuboresha huduma za Mamlaka, kwa mfano;

a. Utabiri wa vihatarishi kwa kutumia mifumo mnemba (Predictive Modeling Applications),

b. Kuhimiza Kilimo “Sanifu” (Precision Agriculture) kama njia ya

kukabiliana na Visumbufu vya mimea.

c. Kukusanya na kutumia Takwimu Kubwa katika Maamuzi (Mega Data Analysis). Kwa mfano - TPHPA inaweza kuunganisha vyanzo tofauti vya takwimu kama picha za satelaiti, takwimu za hali ya hewa, rekodi mbali mbali za sekta za uzalishaji na kutumia mbinu za akili mnemba kutabiri matokeo tarajiwa ya visumbufu vya mimea.

8. Kutumia vyema hifadhi ya Nasaba za Mimea kwa Afya za Mimea
Bodi itahimiza uhifadhi ya mimea na nasaba zake ili kuwezesha kutoa huduma za utambuzi wa spishi mbalimbali, kufuatilia spishi zenye uvamizi, spishi zenye uwezo wa kudhibiti visumbufu vya mimea, kuchangia katika uhifadhi na matumizi endelevu ya nasaba za mimea na kuwezesha elimu, utafiti na ushirikiano kisayansi ndani na nje nchi.

Hitimisho

Bodi ya Wakurugenzi ya TPHPA inaamimi kwamba Mamlaka ikishirikiana na wadau wa sekta ya afya ya mimea wanaowakilishwa vyema sana hapa leo, tutaweza kufikia malengo endelevu yanayohusiana na sio tu usalama wa afya ya mimea, bali pia usalama wa chakula, uhifadhi wa mazingira na ustawi wa kiuchumi.

Shukurani

Nimalize kwa kutoa Shukurani za dhati kwa Serikali ya Jamhuri ya Muungano wa Tanzania inayoongozwa na Mh. Rais Dkt. Samia Suluhu Hassan pamoja na Wizara ya Kilimo inayoongozwa na wewe Mh. Hussein Bashe (Mb), Naibu Waziri Mh. David Silinde, Katibu Mkuu, Ndg. Gerald Mweli, Naibu Katibu Mkuu, Wakurugenzi na Watumishi wote wa Wizara ya Kilimo kwa kazi mnayofanya ya kusimamia mageuzi katika sekta ya kilimo nchini Tanzania. 

Tunatambua mchango wa Serikali katika uwekezaji kwa maana ya rasilimali fedha, rasilimali watu, miongozo na maelekezo ambayvo vinatuwezesha kutekeleza majukumu yetu.
Nikushukuru tena wewe binafsi Mgeni Rasmi, kwa ukaribu wako kwa Mamlaka kila tunapokuhitaji, na kwa kuwa nasi katika Mkutano huu wa Wadau wa Afya ya Mimea na Viuatilifu.

Ahsanteni kwa kunisikiliza.

